
        
            
                
            
        

    
	СЕРГЕЙ МИХАЛКОВ

	 

	БАРДАМ ТУУЛАЙ

	(Оршил бүхий хоёр бүлэгт үлгэрийн жүжиг)

	 

	“Улсын хэвлэл” УЛААНБААТАР хотноо 1955 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

СЕРГЕЙ МИХАЛКОВ

	 

	Хүүхэд багачуудын унших элдэв төрлийн уран утга зохиолыг бүтээх талаар Зөвлөлт орон даяар ихэд алдаршсан авьяас билэг төгөлдөр зохиолч Сергей Владимирович Михалков 1913 онд Москвад төржээ.

	Сергей Михалков, өөрийн утга зохиолын үйл ажиллагааг бараг 26 жилийн өмнө, сургуулийн сурагч байсан үедээ эхэлжээ. Анхныхаа шүлгийг хэвлэлүүдэд сурагч байхдаа хэвлүүлжээ. Сургуулиа төгссөний дараа Сергей Михалков нь Москвад нэхмэлийн фабрикт ажиллажээ. Дараа нь Геологийн хайгуулчдын алсын аяллуудад оролцож явжээ.

	1933 оноос эхлэн түүний шүлгүүд нь сонин сэтгүүлүүдээр өргөн дэлгэр хэвлэгдэх болжээ.

	1935 онд, Районы аварга хүн Степа гуайн тухай, хоёр зараа, хоргүй хоёр могойтой хоёр найзын  тухай, зальт хөх түрүүний тухай, хэнд ч итгэдэггүй зөрүүд зантай жаал хүү Фомын тухай зэрэг хөгжилтэй шүлгүүдийг бичиж хэвлүүлснээр, Сергей Михалков нь жинхэнэ хүүхэд багачуудад зориулсан уран бүтээлийг бүтээгч авьяаст мастер болохоо үзүүлсэн байна.Түүний энэ уран бүтээлүүд хэзээ ямагт уншигч багачуудыг хангинатал инээлгэж, тэдний амьд сонирхол, баяр баясгаланг төрүүлдэг байна.

	Ер нь Михалковын зохиолуудад янз бүрийн хэрэг явдлын тухай, хөгжилтэй ба чухал чухал  учрал тохиолууд амьдралд үргэлж учирч тохиолдож байдаг тухай туйлын сонирхолтойгоор өгүүлсэн байдаг.

	Зөвлөлт орон, өөрийн яруу алдарт коммунист нам ба ард түмний суут мэргэн жолоодогчид Ленин-Сталины жолоодлогын дор 36 жилийн турш ямар алдарт замыг туулж, ялагдашгүй хүчирхэг гүрэн болсныг Сергей Михалков өөрийн зохиолуудад яруу тодоор үзүүлсэн нь онцгой ач холбогдолтой юм. Бас түүний зохиолуудад Зөвлөлтийн хүмүүсийн амь бие хайргүй хөдөлмөрлөж, эх орноо цэцэглүүлэн хөгжүүлэхийн тул байгуулж байгаа асар их гавьяаны тухай бичсэн нь маш их  байдаг  түүний зохиолуудын дотор, бас төрсөн эх орондоо хязгааргүй үнэнч хайртай, арван настай иргэн-тариачин хүү, уранхай цоорхой хувцастайгаа эх орон руугаа, фашистын дарлалаас зугтан, салхи шуургыг нэвт сөрөн гүйж явааг харуулсан байдаг. 

	Пионер Миша Корольков, японы жандармуудын байцаан шүүлтэд, нэг ч үг хариулалгүй эрэлхэг зоригтой хариуцан зогсож байгаа тухай, идэр залуу мастер Данил Кузьмич станокийн1 дэргэд үлгэрийн гайхамшгуудаас ч илүү гайхамшгийг бүтээж байгаа тухай өгүүлсэн байдаг.

	Зохиолчийн уран бүтээлийн дотор, Зөвлөлтийн хүмүүсийн гараар бүтээгдсэн залуу хөвчин ой баяр баясгалантайгаар найган шуугьж, шинэ тэнгисийн мэлтэлзсэн тунгалаг ус атиран долгилж, эелдэг уран долгио алгуурхнаар мяралзан гүйж  байгаа тухай, хавар эрт ирсэн нүүдлийн шувууд, тэдний хувьд цоо шинээр бий болсон тэр өргөн цэнхэр усыг нүд бүлтийлгэн гайхалдан ширтэж, баясан шулганалдан байгааг үнэхээр бахдам сайхан үзүүлсэн байдаг.

	Сергей Михалков бол өөрийн эх орон, ард түмэн, Зөвлөлтийн хамгийн их зол жаргалтай хүүхэд багачуудын ашиг тусын тулд зөвхөн олон сайхан дуу, шүлэг, үлгэр, ёгт үлгэрийн зохиолуудыг бүтээсэн төдийгүй, тэр нь өөрийн уншигчдын сонирхлыг үнэхээр татаж чадсан жүжгийн зохиолууд, ардын аман үлгэрийг бүтээлчээр боловсруулсан олон үлгэрийн жүжгүүд, кино зохиолуудыг нэгэн адил бүтээжээ. Ер нь Сергей Михалков бол Зөвлөлтийн хүүхдийн амьдралаар бүрэн дүүрэн амьдарч чаддаг, хүүхдийн алдарт зохиолчдын нэг нь юм. Ийм учраас Сергей Михалков нь Зөвлөлт орон төдийгүй, ардын ардчилсан орнууд, хилийн цаадах бусад орны уншигчдын дунд хүүхдэд зориулсан олон төрлийн номуудаасаа гадна, зохиолч С. Эль-Регистантай хамт, Зөвлөлт улсын төрийн дууллыг бүтээснийхээ хувьд ихэд алдаршжээ.

	Агуу их эх орны дайны анхны өдрөөс эхлэн Сергей Михалков фронтод явж, эхлээд «Эх орныхоо яруу алдрын төлөө!» гэдэг сонины сурвалжлагч, дараа нь «Сталины шонхор» сонины сурвалжлагчаар ажиллаж байжээ.

	Зөвлөлт засгийн газраас, хүүхдэд зориулсан гайхамшигт зохиолуудыг бүтээсний учир, Сергей Михалковыг 1939 онд Лениний одонгоор шагнажээ. Сергей Михалков нь 1941 —1942— 1950 онуудад Сталины шагналаар гурван удаа шагнагджээ. Мөн эх орон, ард түмнийхээ өмнө байгуулсан түүний үр бүтээлт хөдөлмөрийг үнэлж, улаан тугийн одон, улаан од гэдэг одон, Зөвлөлт улсын 5 медалиар шагнажээ.

	Сергей Михалковын, хүүхэд багачуудыг баяр баясгалантай амьдрахад нь, эрхэм сайн сурлагыг эзэмшихэд нь, үнэнч шударга эрэлхэг зоригтой, эвч нөхөрсгөөр өсөн бойжиж, өөрийн ард түмэн, эх орноо зүрхнийхээ угаас хайрладаг хайраар хүмүүжүүлэгч гүн гүнзгий утга агуулгатай зохиолууд нь Монголын багачуудад аль хэдийн уншигдаж, хүсэмжлэгдэж, түүнийг манай хүүхдүүд өөрийн сайн мэддэг, хайрладаг Маршак, Гайдар, Пантлеев, Носов, Осеева, Любимова нар шигээ энхрийлдэг билээ. Учир нь сүүлийн арван жилийн дотор Михалковын дуу шүлэг манайд нэлээд хэвлэгджээ.

	1947 онд Михалковын «Улаан галстуг2» гэдэг жүжиг Монголын театрын тайзан дээр тавигдаж, манай орны олон мянган багачуудын хайр, талархлыг татсан ба уг жүжиг нь 1948 онд хэвлэгджээ. 1951 онд «Би гэртээ харих сан» гэдэг жүжиг нь мөн орчуулагдаж тавигдсан ба хэвлэгджээ. 1954 онд түүний «Бардам туулай» гэдэг жүжгийг хүүхдийн театрын тайзан дээр тавьжээ.

	Монголын Зохиолчдын Хороо, Сергей Михалковын «Бардам туулай» гэдэг жүжгийг хүүхдэд зориулан тусгайлан хэвлүүлэв.

	Энэ жүжгийн доторх үйл явдлыг үзвэл, хээрийн нэг туулайд тохиолдсон явдлыг үзүүлсэн мэт авч, үнэн хэрэг дээрээ, бардам сагсуу зантай тэр туулай шиг, үл ялих бяцхан амжилтдаа сагсуурах, бардамнах, биеэ тоох явдал манай залуу хүмүүст байдаг ба тэр нь манай урагш дэвших хөдөлгөөнд хэчнээн их хортой нөлөөг үзүүлдэг болохыг шүүмжлэн үзүүлжээ. Аливаа юмыг сурахдаа, тэсвэртэй, тууштай сурах болоод биеэ тоох, хүнээс хэтэрсэн зан гаргах, нийгмээс хөндийрөх, эд материалын шуналыг жигшиж байх, нэгнийхээ дутагдлыг хайр найргүй шүүмжлэх замаар нэгэндээ тусалж байх, эвч нэгдмэл хүч гэдэг ялагдашгүй сайн чанар мөн гэдгийг харуулсанд энэ жүжгийн ач холбогдол оршиж байна.

	Сергей Михалковын энэ жүжиг, манай орны багачуудад үлэмж их сонирхогдох нь лавтай.

	 

	Б. Бааст

	 

	 


БАРДАМ ТУУЛАЙ

	 

	 

	ГОЛЛОН ТОГЛОГЧИД:

	 

	Бүтэлгүй анчин

	Бардам туулай

	Эмэгчин туулай

	Хөгшин туулай

	Хөгшин эмэгчин туулай

	Нэгдүгээр бөжин

	Хоёрдугаар бөжин

	Гуравдугаар бөжин

	Халтар үнэг

	Саарал чоно

	 

	 


Зун, ойд болж байгаа явдал.

	 

	ОРШИЛ

	 

	Сайхан зуны ой дахь жижигхэн довтой нарлаг талбай газар дээр нар тусна. Өглөөний наранд ногооны шүүдэр хатах ба хөгширч өмхөрсөн хожуулыг тойрон ногоон хөвд бүрхжээ.

	Талбай дээр халтар шар үнэг гарч, цогнойн сууж, ямар нэгэн юм чагнана. Ногоон дотор дэвхрэг олон өнгөөр дуугарч, шувууд дуу дуугаа авалцан шуугьж, хөхөө шувуу «Ку-ку! Ку-ку! Ку-ку!» донгодно.

	 

	Үнэг

	Өнөөдөр чинь яасан аз нь хаясан урагшгүй өдөр вэ! Би зөндөө олон галуу ч харлаа, нугасны дууг ч сонслоо, тэгээд, тэр тарган тахиануудыг хараад мөн их хорхой хүрлээ дээ. Тэр шувууны хашаа сахисан нохойны хэрцгий ширүүн гэдгийг нь яана. Ер хавьтуулдаггүй шүү. Бүр шал дэмий хэдэн цаг хамтралын хашааны ард хэвтлээ. Ердөө л гэдсээ ногооны усан шүүдэрт норгож гүйцлээ... Ядаж нэг туулайн бөжинхий олж идэх юм сан!... 

	 

	(Өлсгөлөн үнэг хамраа долоож, чихээ сэртийлгэн босно. Модон дотор чимээ гарна. Талбай дээр бардам туулай ирэв. Үнэгийг хармагц айж, хойд хоёр хөл дээрээ хөдлөлгүй цогнойн сууна. Үнэг мөн сандран, Бардам туулайг харж бас л хөдлөлгүй сууна. Бардам туулай сэхээ орж, үнэгнээс зугтаан буцаж мод руу орно. Үнэг баахан бодож, гэнэт сэхээ орж бардам туулайн хойноос хөөх гэж үсэрснээ больж, модны ёроолд нуугдана.

	Үнэг

	За энэ бутны цаана л түүнийг тосъё. Би туулайны арга залийг мэднэ. Мань дэлдэн, энэ талбайд заавал ирнэ. Тэгэхээр нь би түүнийг бариад авдаг юм. Би туулайг мэхэлж чадахгүй бол юуны төлөө үнэг болж төрлөө дөө. 

	 

	Үнэг бутны цаана орж, бардам туулайг гарч ирэхийг хүлээнэ. Бардам туулай модон дундуур явсаар талбайд гарч сууна. Чихээ сэртийлгэж чимээлнэ. Үнэг, туулай руу үсрэх гэтэл, дахин бут сэрчигнэн, түрүүчийн туулайнаас арай ахиу насны нэг туулай талбай дээр гарч ирээд, жижигхэн довцог дээр үсрэн бууж, дүүтэйгээ зэрэгцэн сууна.

	Хөгшин туулай

	Сайн байна уу дүү минь. Чи юунд чичрээ вэ?

	Бардам туулай

	Намайг үнэг хөөгөөд.

	Хөгшин туулай

	Чи бүү ай. Бид хоёулаа хойно түүнийг чинь залилчихна. Би чамайг хэзээдээ л аварна аа.

	Бардам туулай

	Та надад яаж туслах юм бэ?

	Хөгшин туулай

	Тэр чинь хармагцаа л бидний хойноос элдэж гарна.

	Үнэг

	(бутны цаанаас) 

	Нэгийг нь эс боловч нөгөөг нь барина даа.

	Хөгшин туулай

	Хоёрын хойноос хөөнө гэдэг чинь хоосон үлдэнэ гэсэн үг! 

	 

	Үнэг туулай руу үсэрнэ. Туулайнууд үнэгнээс ухасхийн зугтана. Талбайд юу ч үгүй болно. Дэвхрэг ногоон дээр час час гэж, шувууд дуу дуугаа авалцан жиргэж, «ку-ку!... ку-ку!» донгодно.

	Гэнэтхэн модны мөчир шажигнаж, ямар нэг юмны хөлийн чимээ гарч, талбай дээр бүтэлгүй анчин мөрөндөө буу үүрэн, бүсэндээ савтай юм зүүсэн гарч ирнэ. Дуу дуулна.

	Бүтэлгүй анчин

	дуулах нь:

	 

	Намаг дундуур ч явлаа би,

	Нарсан ойгоор ч тэнэлээ би.

	Хүсдэг дурладаг юм минь

	Гөрөөлөх, агнах ажил юм!

	 

	Хараалж буудсан шувуунууд,

	Харин анчин надад

	Хариу баяр хүргэх шиг

	Хангинан нисээд явцгаачхав.

	 

	Өнөөх л намгийн дундуур чинь

	Өөдөө уруугаа тэнэлээ би,

	Хүсдэг дурладаг юм минь

	Гөрөөлөх, агнах ажил юм!

	 

	Халуун хүйтний алинд ч би

	Халширч ердөө үзээгүй.

	Хаа явсан газартаа

	Бууны дуу, ер таслаагүй.

	 

	Харсан зүг рүүгээ буудсаар

	Хамаг бие минь ч чиллээ шүү.

	Харанхуй болохоос урьдаар

	Ганц туулай ч агнах сан!

	 

	Бүтэлгүй анчин хожуул дээр сууж, санаа алдана. 

	Бүтэлгүй анчин

	Өнөөдөр ч бүр аз минь үхжээ! Би ганга жалгаар ч явлаа л байна, намаг шалбаагаар ч тууллаа л байна, орооцолдож шавалдсан ширэнгээр шургасаар яваад бүр ч навсайж гүйцлээ. Гуйвж унатлаа ядарч, олсон олз юу ч үгүй. Бас л гараа ганзагалаад харих болж дээ! Ай чааваас, яасан ч бүтэлгүй юм бэ дээ! (Ийш тийшээ харна). Яасан аятайхан газар вэ дээ! Энэ ойд үүнээс сайхан газар ч байхгүй дэг ээ. Энд чинь харин жаахан дуг хийгээд амарчихвал ч дээр байгаа даа...

	 

	(Бүтэлгүй анчин буугаа хожуул түшүүлэн тавина. Довцог дээр гарч, дээшээ харан хэвтэж, малгайгаараа нүүрээ таглан хурхирна. Анчин унтаж, талбай дээр гарч ирсэн хоёр туулай ч түүнийг харсангүй. Тэр нь үнэгэнд хөөгдсөн бардам туулай эмэгчин туулай хоёр байжээ.)

	Эмэгчин туулай

	Би айснаасаа болж одоо хүртэл зүрх минь цохилон, бүх бие минь чичрээд байна. Хэрэв ах чинь байгаагүй бол чи ч шар үнэгэнд баригдаж дүүрсэн нь л дээ. Бараг л чихнээс минь шүүрэх шахсан гэж чи өөрөө ярьсан биз дээ?

	Бардам туулай

	Шахсан гэнэ шүү, би өөрөө зугтаачхаж чадах байсан л даа!

	Эмэгчин туулай

	Чи дандаа биеэ магтаж гайхуулж байх юм даа! Хэрэв ах байгаагүй бол чи хаашаа ч гарч чадахгүй байсан. Ах л чамайг аюулаас аварсан гэж мэд.

	Бардам туулай

	Аварсан гэнэ шүү, үхсэн хойноо!.. Би өөрөө... хараач хараач! Тэр хэвтэж байгаа хэн бэ?

	Эмэгчин туулай

	Анчин унтаж байна. Энэ аюулаас чинь эртхэн холдъё. Тийшээ дэгдээч, дэлдээн!...

	Бардам туулай

	Харав уу, харав уу! Бууг нь!

	Эмэгчин туулай

	Холдъё, дэлдэн минь! Буугаар чи яах юм бэ?

	Бардам туулай

	Байз л даа, байз: Чи юу мэддэг юм бэ?

	Эмэгчин туулай

	Дэлдэн минь, чи ер нь өөрийн ухаантай байна уу, үгүй юу? Үнэгний амнаас дөнгөж мултраад байгаагаа мэдэхгүй бас бууны аманд орж үхэх үү?

	Бардам туулай

	Юу хийхээ би өөрөө мэдэж байна! 

	 

	Бардам туулай унтаж хоцорсон бүгэлгүй анчны хөл дээгүүр алхаж, бууг аваад явна. Эмэгчин туулай түүний хойноос дагана. Харин бүтэлгүй анчин хажуу тийшээ эргэж улам хурхирна.

	 

	Хөшиг

	НЭГДҮГЭЭР БҮЛЭГ

	 

	Ойд үнэгний саравч, сийлмэл том цонхтой, шаттай байшин байна. Байшинд, ор дээр нь зузаан зузаан дэр овоолжээ. Цонхны дэргэд орос маягийн зуух байна.

	Хананд нь үнэгний өвөг өвөг эцэг, мөн үнэгний эмэг эхийн зураг байна. Үнэг зочдын тасалгаа дундуур цагаан элгэвч өмсөж, тахианы далавчаар ширээний тоосыг арилгаж, зуухан дээр тавьсан усаа буцалгахын тулд гал асахыг хүлээнэ. Үнэг дуу дуулна.

	 

	Үнэг

	дуулах нь:

	Аглаг ойд амьдарсаар,

	Арван жил болов.

	Найз дотнын чоноо

	Найр дээр уръя би.

	 

	Тахианы махан зуушийг

	Таваг тавгаар нь төхөөрч,

	Хуучны найз чонотойгоо

	Хуурдан дуулан байж идье.

	 

	Идэр бага наснаасаа

	Ижилдэн үерхсэн нөхөр юм.

	Хулгай дээрмийн явдалд

	Хошуу мурийж үзээгүй юм.

	 

	Ийм баярт өдрийн

	Идээ зоогийн дунд

	Туулайн мах байхгүй нь

	Тун ч харамсалтай байна даа!

	 

	Зууханд гал асна. Үнэг тогоотой усаа зуухан дээр тавьж, элгэвчээ тайлан, цүнхээ барьж, шатан дээр гарна.

	Үнэг

	Тахиа шувууны хоргоны цаадах халгайнд очиж хэвтье. Ямар нэгэн гэнэн тахиа дайралдаж, надад баригдах юуны магад вэ! Тэгвэл түүнийг бариад авна.

	 

	(Үнэг хаалгаа дэгээгээр түгжээд явна. Бутны цаанаас туулайнууд гарч ирнэ. Өмнө нь бардам туулай буу барьж, эмэгчин туулай хойноос нь сийрсэн сав барьж явна.)

	Бардам туулай

	(Эргэн харж) 

	Чи яагаад хоцроод байна вэ?

	Эмэгчин туулай

	Дэлдэн минь би нэг л жаахан айгаад байна. Ер нь чиний хийж байгаа ажил чинь бүтэлгүй юм болж байгаа биш биз!

	Бардам туулай

	Яахыгаа би чамаар ердөө ч заалгахгүй!

	Эмэгчин туулай

	Чи ер нь бусадтай зөвлөдөггүй шүү.

	Бардам туулай

	Би өөрөө өөртөө жанжин болохоор хэнээс зөвлөгөө авах юм бэ?

	Эмэгчин туулай

	Чиний боддог ч чамдаа зөв л байж, гэвч хэдүүл бодвол бүр илүү байх сан биш үү?

	Бардам туулай

	Чи дандаа л юм бүхнээс айж байх юм. айж чичирсний хэрэг ер алга. Чи энэ бууг харахгүй байна уу? Миний хойноос зоригтойхон шиг яваач!

	Эмэгчин туулай

	За тэгээд би явж л байна шүү дээ... 

	 

	(Бардам туулай шатаар дээшээ гарч, үнэгний байшин, дэгээгээр түгжээстэй байгааг харав)

	Бардам туулай

	Байшин нь эзгүй байна. Нэг их шуугиан гаргахгүй, бүр ч аятайхан юм боллоо.

	 

	(Бардам туулай хаалгыг онгойлгож, зочлох тасалгааны босгон дээгүүр алхаж орно.)

	Эмэгчин туулай

	Юу болов?

	Бардам туулай

	Нааш ир, нааш ир! Бүү ай!

	 

	(Эмэгчин туулай шат өөд гарч араас нь орно)

	Бардам туулай

	За хөөрхий, ингээд энэ байшинд чинь амьдрах юм биз дээ?

	Эмэгчин туулай

	Үнэг үнэртэж байх шив дээ!

	Бардам туулай

	Цонхоо онгойлгоод, байшиндаа салхи оруул!

	 

	(Цонх онгойлгоно)

	Эмэгчин туулай

	Энд чинь яаж бид суух юм бэ дээ?

	Бардам туулай

	Зүгээр, аяндаа дасна!

	Эмэгчин туулай

	(Зуух руу харж)

	Тэр хараач! Ус буцалгах гээд тавьчихаж, бодвол одоохон ирэх юм байна.

	Бардам туулай

	Чи битгий цаг нөхцөөгөөд бай, байцаа хэрч. Ногоотой шөл хийж ууя. Тэр элгэвч аваад өмсчих!

	 

	(Эмэгчин туулай элгэвч өмсөнө. Сийрсэн савнаас бөөрөнхий байцаа гаргаж хэрчээд тогоонд хийнэ. Бардам туулай тасалгаа дундуур явж ажиглана. Хананд байгаа үнэгний өвөг эцэг, мөн эмэг эхийг нь зургийг харснаа, буулган аваад, урж пийшинд хийнэ. Сийрсэн савнаас төрөл садныхаа зургийг гаргаж өлгөнө)

	Бардам туулай

	Ингэж л байвал зохих юм шүү дээ. Аятайхан болоо биз дээ?

	Эмэгчин туулай

	Мөн сайхан байна даа. Үгүй ер нь хэзээ туулай, үнэгний нүхэнд сууж байлаа даа?

	Бардам туулай

	Туулай буу үүрээд хэзээ л ой дундуур явж байлаа даа. Ер нь тэгж байгаагүй шүү дээ.

	Эмэгчин туулай

	Дассан сурснаар нь бусад туулай шигээ л амьдрах юм сан даа...

	Бардам туулай

	Юу боллоо гэж би тэдэн шиг амьдрах юм билээ дээ. Би буутай боллоо, үнэгийг байшингаас нь хөөлөө. Ингэхлээр энэ ойд надаас хүчтэй юм алга байна шүү дээ.

	Эмэгчин туулай

	Чи ч үнэгийг бүүр хөөж чадаагүй шүү дээ. Тэр чинь одоохон эргээд ирнэ л дээ.

	Бардам туулай

	Ха ха ха! Би үнэгтэй яаж ярихыг хараарай л даа гайгүй.

	Эмэгчин туулай

	Байз! Хэн ирж явна вэ!.. (чагнана) 

	 

	Модон дундуур үнэг ирж явна. Цүнхэндээ тахиа хийжээ. 

	Үнэг

	дуулах нь:

	 

	Саглагар халгайд хэвтсээр байж

	Сагсгар тахиа барьсан юм,

	Саарал найз чоныгоо

	Сайхан зочилж дайлъя даа.

	Бардам туулай

	(чагна)

	Үнэг байна! За яах вэ мэнд усаа мэдэлцье дээ.

	Эмэгчин туулай

	Одоо ер нь юу болдог бол. Би мөн их айж байна...

	Бардам туулай

	Ийшээ болооч, одоо ч нэг буудсан шүү болдог юм байгаа биз дээ!

	 

	(Үнэг өөрийнхөө байшинд ойртож зогсоно)

	Үнэг

	Хэн миний байшинг онгойлгоо вэ?

	 

	(Бардам туулай буугаа ардаа нууж шатан дээр гарна)

	Бардам туулай

	Танай хаалгыг би онгойлгосон юм. Үнэг гуайн амрыг эрье.

	Үнэг

	Энэ чинь хэн бэ? Дэлдэн минь энд чи юу хийж байгаа билээ? Өчигдөр би чиний дэлдгэр чихнээс чинь бариад авах шахсан биш билүү?

	Бардам туулай

	Тиймээ. Харин одоо, би чамаас биш чи надаас зугтах болно!

	Үнэг

	Их сайн байна, их сайн байна! (ам хамраа долооно)

	Бардам туулай

	Чи ам хамраа долоосны хэрэг ердөө ч алга.

	Үнэг

	Би ойрдоо туулайны махны мат үзээгүй юм чинь, ам хамраа долоохгүй яах вэ. 

	 

	(Үнэг шатан дээр үсрэн гарна. Бардам туулай буугаа шүүрэн авч шагайна)

	Бардам туулай

	Гэдрэгээ! Би чамайг шүүрийн нүх шиг болтол сийчиж орхино шүү!

	 

	(Үнэг айж ухарна)

	Үнэг

	Чи чинь хаанаасаа буутай болчхов оо? Битгий над руу чиглүүлээч дээ!

	 

	(Бардам туулай буугаа авна)

	Бардам туулай

	Яав? Айв уу? За одоо би чамаас айдаг ч өнгөрч.

	Үнэг

	Энэ чинь юу гэсэн үг вэ?

	Бардам туулай

	Энэ үү? Одоо бид энд сууж амьдрах болж байгаа нь тэр дээ.

	Үнэг

	Яахаараа тэр билээ? Энэ чинь миний байшин шүү дээ!

	Бардам туулай

	Тийм ээ, чинийх байсан юм, одоо туулайнуудынх болсон доо.

	Үнэг

	Тэгвэл би хаа суух вэ?

	Бардам туулай

	Чиний хаа суух нь надад ямар хамаатай юм бэ?

	Үнэг

	Өнөө миний төрсөн өдөр юм сан.

	Бардам туулай

	Аа тийм үү, чамд баяр хүргэе!

	Үнэг

	Би өнөөдрийнхөө хоолон дээр чоныг урьчихсан юм сан.

	Бардам туулай

	Одоо яах вэ дээ, түүндээ л очиж уучлал гуйна биз!

	Үнэг

	(Эелдгээр)

	Дэлдэн минь намайг оруул л даа. Яах вэ хамт амьдарцгаая. Би чамд хүрэх ч үгүй.

	Бардам туулай

	Хонгор минь би чамайг эртний мэднэ. Уурлаагүй байгаа дээр минь далд орж тонилсон чинь дээр шүү. Чамтай ярих зав алга. Би одоо хоолоо идэх минь, шөл минь хөрж хоцорлоо.

	Үнэг

	За яах вэ, гайгүй дээ хө. Би чамаас хариугаа авна л даа!

	Бардам туулай

	Явж далд ор. Тонил цаашаа! Би чамаас ердөө ч айхгүй.

	 

	(Үнэг явна. Бардам туулай шатан дээр цогнойн сууж, хөлийнхөө хооронд буугаа тавина)

	Бардам туулай

	Сууж дуу дуулах нь:

	 

	Туулай буугаа бариад гарсан чинь

	Гэнэхэн үнэг дайралдаад

	Туулай буугаа шагайж

	Түс хийтэл нь буудаж

	Үнэг дахин ирэхээсээ

	Үнэндээ ч өнгөрөө биз дээ.

	 

	Эмэгчин туулай

	(Цонхоор харж)

	Явчхав уу?

	Бардам туулай

	Явчихлаа. Золиг чинь мөрөө сүүлээрээ шүүрдэхээ мартчихлаа байна шүү! Энэ ойд чинь над шиг хүчирхэг амьтан ч байхгүй биз дээ! Хэрэв би хүсвэл чоныг ч нүхнээс нь хөөж гаргана. Баавгайг ч хэвтэшнээс нь хөөнө. Дараа нь Африк тивд очиж арсланг ч агнаж болох юм даа.

	Эмэгчин туулай

	Бүгд бүтвэл сайхан л хэрэг байна. Чи үнэгтэй арай хэрцгий ярьсан шүү.

	Бардам туулай

	Хэрцгий? Ха-ха-ха! Шууд буудчихаагүйд нь харин надад баярлалаа гэх ёстой юм биш үү? Ха-ха-ха. Туулайнуудыг их айлгадаг байсан юм. Одоо хашраг!

	Эмэгчин туулай

	Ногоотой шөл бэлэн боллоо. Суугаад ид.

	 

	(Тасалгаанд бардам туулай орж, ширээний дэргэд сууж халбага авна.)

	Бардам туулай

	Намайг буу үүрээд явахыг шаазгай харна билээ. Биднийг үнэгний байшинд ирсэн гэдгийг өнөө орой бүгдээрээ мэдэцгээнэ биз. Атаархсанаасаа болж дэлбэрцгээг! Намайг буугаа чиглүүлэхэд тэр муу үнэг мөн үхтлээ айгаа биз дээ. Хи-хи-хи.

	 

	(Бардам туулай, эмэгчин туулайн хамт сууж, модон халбагаар хоол иднэ. Энэ үед ойгоос хөгшин туулай, хөгшин эмэгчин туулай, хоёр бөжингийн хамт гарч ирнэ. Нэг бөөрөнхий байцаа, нэг баглаа лууван бэлэг болгон урьд хөлдөө барьжээ)

	Хөгшин туулай

	(Шивнэн) 

	Зогс, бүү хөдөл! (чагнана)

	Нэгдүгээр бөжин

	Ааваа, би айж байна!

	Хоёрдугаар бөжин

	Ээжээ, би айж байна!

	Хөгшин эмэгчин туулай

	Эжий нь ч гэсэн айгаад байна!

	Хөгшин туулай

	(Үнэртэж)

	Манай төрлийнхний үнэр үнэртэж байна. Манайхан, явцгаая, хүүхдүүдээ!

	 

	(Хөгшин туулай шатан дээр гарна. Хөлөөрөө хаалга цохино)

	Бардам туулай

	Хэн бэ?

	Хөгшин туулай

	Бид байна. Онгойлгоорой!

	Эмэгчин туулай

	Энэ чинь ахын маань дуу байна.

	Хөгшин эмэгчин туулай

	Бид байна. Онгойлгоорой!

	Эмэгчин туулай

	Энэ чинь эгчийн маань дуу байна.

	Бардам туулай

	Хаанаасаа ч дуулчхав даа. Одоо олуулаа манайд ирж хар тээр болно!

	 

	(Эмэгчин туулай хаалгаа онгойлгоход төрлүүд нь орж ирнэ.)

	Хөгшин туулай

	Сайн байна уу, дүү нар минь?

	Бөжингүүд

	Сайн байна уу ахаа? Сайн байна уу эгчээ?

	Хөгшин туулай

	Буутай болсонд чинь баярыг хүргэе.

	Бардам туулай

	Хэрэв үнэнээсээ хэлж байгаа бол баярлалаа.

	Хөгшин туулай

	Буу чинь хаа байна? Үзэж болох уу?

	Нэгдүгээр бөжин

	Ааваа хараач, хараач! Буу байна!

	Хоёрдугаар бөжин

	Ээжээ хараач, хараач! Буу байна!

	Эмэгчин туулай

	Битгий ойрт!

	Бардам туулай

	Боль! Битгий буугаар оролд!

	Хөгшин туулай

	Энэ чинь ёстой буу юу?

	Бардам туулай

	Чи харахгүй байна уу? Тоглоомын буу гэж бодоо юу?

	Хөгшин эмэгчин туулай

	Танайх мөн тохилог сайхан болжээ? Энэ ор нь! Бас зөөлөн дэр! (дэрийг хөдөлгөж) Өд, ноолуур хоёр байна шүү дээ!

	Бардам туулай

	Бид энэ орон дээр унтана даа!

	Хөгшин эмэгчин туулай

	Ямар сайхан ширээ, сандал вэ?

	Бардам туулай

	Бид энэ сандал дээр сууна даа!

	Хөгшин туулай

	Тэгээд та нар чинь дандаа эндээ сууна гэж бодож байна уу?

	Бардам туулай

	Харин л дээ. Өвөл тийшээ дулаанаар нь баавгайн байр руу ч орж мэднэ.

	Хөгшин эмэгчин туулай

	Нэгэнтээ л бидний нэг маань буутайгаас хойш бид бүгдээрээ нэг дор сууцгаана гэж бүх туулайнууд яриад байгаа, энэ яах вэ?

	Бардам туулай

	Яривал ярьж л байг! Буу минийхээс л хойш хаа суух нь миний эрх!

	Хөгшин туулай

	Яаж амьдарч байсныг чи өөрөө мэднэ шүү дээ. Чи тэгэхэд бидэнтэй хамт байсан биз дээ?

	Хөгшин эмэгчин туулай

	Үнэгнээс айгаад зугтаацгааж л байсан даг. Яаж сандруу амьдарцгааж байлаа даа.

	Бардам туулай

	Би ч тэгж сандардаг нь өнгөрсөн л дөө.

	Хөгшин туулай

	Тэгээд чи өөрөө буутай болсноороо биднээс холдож зайлах нь уу? Саар цагтаа биднийг түшиж байгаад сайн амьдралтай болохоороо биднээс зугтаах ч тун базаахгүй хэрэг дээ!

	Бардам туулай

	Тэгээд би та нарын дэргэд буугаа бариад зогсож байвал зохих болоод байна уу? Та нар олуулаа, би ганцаараа!

	Хөгшин туулай

	Бид адилхан туулай байж чамайг ийм зан гаргана гэж ердөө ч бодсонгүй! Санасан ч үгүй! Хэрэв би буутай байсан бол арай ч ингэхгүй л дээ. Чи бол ганцхан хар амиа бодож байна. Энэ чинь муу юм шүү. Тун ч муухай, ичгэвтэр юм!

	 

	(Энэ үед бөжингүүд зодолдоно)

	Нэгдүгээр бөжин

	Ээжээ, энэ чинь миний чихнээс чангаагаад байна!

	Хоёрдугаар бөжин

	Ааваа, энэ чинь хазаад байх юм!

	Хөгшин эмэгчин туулай

	Больцгоо. Би үнэгийг дуудна шүү.

	Хөгшин туулай

	Чимээгүй, та нар... Чоно ирж явна шүү!

	 

	(Бөжингүүд чимээгүй болж хэрэлдэхээ зогсоно. Үнэндээ чоно ой дундуур үнэгний байшин руу чонын дуу дуулсаар айсуй явна.)

	Чоно

	дуулах нь:

	 

	Тармаг бутанд нуугдан байж

	Тарган хонь барьж идсэн юм сан.

	Ахиж ойдоо хүрч очоод

	Аятайхан нэг хэсэг унтчихлаа.

	 

	Идсэн хоолондоо дийлэгдээд

	Их лут унтчихжээ.

	Намайг уучлаарай үнэг минь

	Найз нь гурван цаг хожимдлоо.

	 

	Өлсөж яваа айлчин би

	Өгснийг л идээд байна даа.

	Уух идэхийг бодохоос

	Ухаан минь аягүй болж байна.

	 

	Өгсөн бүгдийг чинь иднэ.

	Өвгөн чинь нэрэлхдэггүй шүү.

	Намайг уучлаарай үнэг минь

	Найз нь гурван цаг хожимдлоо.

	 

	(Чоно үнэгний байшин руу ойртсоноо зогсоно)

	Чоно

	Туулайн үнэр үнэртэж байна. Бодвол хонгор минь намайг туулайгаар дайлах гэж байгаа юм байна. Үгүй бас би туулайд мөн их дуртай шүү. Онгойлгоорой хонгор минь! Айлчин чинь ирлээ!

	Бардам туулай

	(Зоригтой дуугаар) 

	Энд чиний хонгор алга! Муу саарал чоно чи эндээс зайл!

	Чоно

	Энэ чинь хэн дуугарна вэ? Үнэг минь туулай дуугаар ярьж байна уу даа? Мөн ч их аятайхан маяглаж чадаж байна шүү. Хаалгаа онгойлгоорой найзаа!

	Бардам туулай

	Энд ямар ч найз чинь алга!

	Чоно

	Үгүй тэгээд хэн байна вэ?

	Нэгдүгээр бөжин

	Бид туулайнууд байна.

	Чоно

	Та нар олуулаа байна уу?

	Бардам туулай

	Бүгдээрээ байна. Нэг нь буутай даа!

	Чоно

	Хо-хо-хо! Би та нарыг иднэ. Тэхдээ буутайг нь урьдаар иднэ. 

	 

	(Чоно хаалгыг эвдэх ба бөжингүүд орилно. Эмэгчин туулайнууд бөмбөгнөтөл чичирнэ. Бардам туулай цонхоо онгойлгож, буугаа цонхоор гарган чоно руу чиглүүлэн шагайна)

	Бардам туулай

	За идэх гээд үз л дээ.

	 

	(Энэ үед ойгоос гуравдугаар бөжин талбай дээр гүйн гарч ирнэ. Бөжин, чоно хаалга эвдэж байгааг хармагц модны цаагуур айн далд орж, үхсэн амьд нь мэдэгдэхгүйгээр хэвтэнэ).

	Чоно

	(Бардам туулайд) 

	Хүүе чи наадах буугаа хаяач!

	Бардам туулай

	Чи ашгүй нэг дайралдав уу? Чамд юу хэрэгтэй вэ?

	Чоно

	Эрхэм минь надад та нарын хэрэг байхгүй. Над руу битгий буугаа чиглүүлээч. Гуйя! Би үнэгтэй л уулзах гэсэн юм сан. 

	 

	(Бардам туулай буугаа зайлуулна.)

	Бардам туулай

	Ингэж яривал өөр хэрэг. Чиний тэр үнэг чинь энд байхгүй. Дахиад энд ирэх ч үгүй.

	Чоно

	Үнэг өнөөдөр намайг хоолон дээрээ урьсан юм сан.

	Бардам туулай

	Тиймээ тийм, тэгэхдээ өнөөдөр дайллага болохоо больсон. Харин нэг жилийн дараа яг энэ цагт ирээрэй гэдгийг чамд дамжуулаарай гэж гуйж байна билээ.

	Чоно

	Дэлдэн минь би чамайг хэзээ ч гэсэн нэг иднэ дээ.

	Бардам туулай

	За тэр ч хаа юм бэ дээ! Харин эндээс мэнд дээрээ шалавхан шиг зайл! Би чамайг юу юугүй буудчихаагүйд минь чи баярлах ёстой! Өдийд чи цоо буудуулчихсан хэвтэж байх байсан шүү! Одоохон зайл! Чоно эргэж ой руу орно. Эргэн, эргэн харж шүдээ хавиран занана. Мөн гуравдугаар бөжин шатан дээр гүйн гарч хөлөөрөө хаалга цохино.

	Гуравдугаар бөжин

	Онгойлгоорой! Онгойлгоорой! Эгчээ, ахаа! Онгойлгоорой! Би ач чинь байна. Бушуухан онгойлгоорой! Би айгаад байна! Намайг чоно барьчих нь байна шүү.

	 

	(Эмэгчин туулай хаалга онгойлгоход, ач бөжин орох ба тун хурдан хаалга түгжинэ)

	Гуравдугаар бөжин

	Сайн байцгаана уу?

	Бардам туулай

	(гунигтайгаар)

	Энэ чинь, ойн хамаг туулай манайхаар дүүрч гүйцэх нь шив! Буу тавих ч газар олдохоо байх нь!

	Хөгшин туулай

	Бүү сандар, дахиад ирэхгүй! Бид ч одоохон явна, гайгүй!

	Хөгшин эмэгчин туулай

	Явцгаая хөвүүд минь, Явцгаая охид минь!

	Хөгшин туулай

	Явцгаая хүүхэд...

	 

	(Туулайнууд бөжингийн хамт гарч одно. Ганцхан гуравдугаар бөжин үлдэж, буланд айн чичирч сууна. Туулайнууд явах ба бардам туулай «мартчихжээ» гэж толгойгоо цохиж шатан дээр үсрэн гарна.)

	Бардам туулай

	(хашхирч)

	Хүүе, та минь ээ, эргээрэй!

	Хөгшин эмэгчин туулай

	Дүү маань хашхираад байх чинь, биднийг дуудаж байна уу даа?

	 

	(Хөгшин туулай чагнана).

	Бардам туулай

	Хүүе та минь ээ, нааш ир!

	Хөгшин туулай

	Ичсэн нь бүр илхэн байна. Гэмшиж! Буцацгаая. Ингэвэл ч дээр дээ...

	(Туулайнууд буцна).

	Бардам туулай

	(Хөгшин туулайд)

	Би бүр мартчихжээ. Маргааш өглөө ирэхдээ байцаа авчирч өгөөрэй. Тэгэхдээ шинэвтрээс нь ихээхнийг үүнээс хойш би хоолонд явж байхгүй. (Хөгшин туулай ямар нэг юм хэлэх гэснээ ядан зогсоно).

	Над өглөө байцаа авчирч явахад минь та нарыг битгий сандруулаарай гэж би үнэг, чоно хоёрт хэлчхэмз.

	Хөгшин туулай

	(тааламжгүйгээр)

	За...за...

	Бардам туулай

	Над баяр хүргээд юу хийх вэ. Би шинэхэн байцайд тун их дуртай. Ийм учраас ихээхэн шиг аваад ирээрэй. Өнөөдрийнх шиг бол тусгүй шүү!

	Хөгшин туулай

	Дүү минь чи дэндүү тэнэглэж байна. Чи надад загнаж байгаагаараа бол тун ичгүүргүй туулай юм байна. Манай төрлийн дунд чам шиг ийм юм ерөөсөө ч байгаагүй, яагаад ийм новш төрчихсөн юм бэ?

	Бардам туулай

	За-за-за. Чамайг тоож ярилцсанд минь, чи зүгээр л баярла л даа!

	Хөгшин туулай

	Ямар гутамшигтай юм бэ? Ичмээр юм! Нүүр чинь түлэгдмээр юм даа!

	Бардам туулай

	Дургүй байгаа бол болих л үгүй юу? Надад үйлчлэх аз завшааныг зүгээр их юм гэж бод, зайл!

	Хөгшин туулай

	За яах вэ. Чамд гэмших цаг ирнэ. Чамайг хэн үхлээс аварлаа, Чи чухам юу болдог бол, бүү мэд!

	Бардам туулай

	Юу болохоо би мэдэж байна. Мэдэж байна. Явж далд ор! (туулайнууд явна).

	Бардам туулай

	(өөртөө) 

	Энэ муухай туулай, хөгшин хар хэрээ шиг «чи чухам юу болдог бол доо» гэж гуаглана гэнэ шүү. Чухам юу болох нь илхэн байна. (Гуравдугаар бөжинд) Чи юунд үлдэж орхио вэ?

	Гуравдугаар бөжин

	Би хаашаа ч явахгүй. Аав эжий хоёр минь, намайг танай үнэгний байшинд унтаарай гэсэн. Тэд өнөө шөнө ногооны газар очихоор явсан. Тэгээд би байшиндаа ганцаараа байж чадахгүй л дээ.

	Эмэгчин туулай

	(бардам туулайд) 

	Яах вэ манайд унтаг.

	Бардам туулай

	За яах вэ... Пийшингийн цаана шалан дээр хэвтээрэй.

	Гуравдугаар бөжин

	За тэгье. 

	 

	(бөжин пийшингийн цаана нүцгэн шалан дээр хэвтэх ба бардам туулай үнэгний зөөлөн дэр дэвсгэртэй орон дээр хэвтэж, үнэгний хөнжлөөр хучна. Эвшээнэ, суниана).

	Бардам туулай

	Миний нойр хүрч байна.

	Эмэгчин туулай

	Хэрэв манайд чоно орж ирвэл биднийг цөмийг залгичихна. Тэгвэл бид баларна шүү.

	Бардам туулай

	Буутай байхад уу?

	Эмэгчин туулай

	Үнэг, шөнө цонхоор даваад орж ирвэл яана?

	Бардам туулай

	Буутай байхад уу? (эвшээнэ)

	Эмэгчин туулай

	Үнэг, чоно хоёр эвсээд, бас баавгайг туслуулахаар ярилцаж тохирсон байвал бид чинь яах юм вэ?

	Бардам туулай

	Буутай байхад уу?(эвшээж) дуугүй бай. Би унтах минь!

	Эмэгчин туулай

	Ер нь бид өөрийнхөө туулайнуудтай эв эвдэрдэг л тун тусгүй юм боллоо шүү. Буу байлаа гээд чи ямар буудаж чадах биш.

	Бардам туулай

	Чадна аа чадна! Надад мэдэхгүй, чадахгүй юм алга. 

	(Бардам туулай эргэж, хажуу тийшээ харж хурхирна. Эмэгчин туулай үүргэлнэ. Гуравдугаар бөжин чагнаж байснаа чимээгүй босож, бууг авч эргүүлэн тойруулан үзнэ).

	 

	Хөшиг

	ХОЁРДУГААР БҮЛЭГ

	 

	Ой дотор чимээ аниргүй үүр цайж эхэлнэ. Хэн нь ч сэрээгүй ажээ. Үнэгний байшинд чимээ аниргүй бөгөөд бардам туулай, эмэгчин туулай хоёр унтаж байна. Бутан дундуур сэрчигнүүлсээр хөгшин туулай, түүний хойноос гуравдугаар бөжин дагаж, талбай дээр гарч ирнэ. Хоёул шөнийн усан шүүдрээ сэгсэрнэ.

	 

	Гуравдугаар бөжин

	Бүр үнэн шүү ах аа! Буу нь цэнэггүй байсныг би өөрөө үзсэн. Бүр үнэн, би худал хэлэхгүй!

	Хөгшин туулай

	Ээ дээ...Тэр чинь тэгвэл бороохойтой адилхан гэсэн үг. Сумгүй бол хэнд ч байсан хэрэг алга.

	Гуравдугаар бөжин

	Бүр үнэн шүү. Би худал хэлэхгүй!

	Хөгшин туулай

	Ээ дээ...Мөн базаахгүй юм болж дээ... Буу нь цэнэггүй юм гэж хэнд ч хэлээгүй биз?

	Гуравдугаар бөжин

	Хэнд ч хэлээгүй!

	Хөгшин туулай

	Буу нь цэнэггүй юм гэж чи хэлээд байгаа шүү дээ.

	Гуравдугаар бөжин

	Хоосон, нээрээ хоосон юм билээ.

	 

	(Хөгшин эмэгчин туулай, хоёр бөжингийн хамт талбай дээр гарч ирнэ. Нэлээд ядарчээ. Сэхээ орно).

	Хөгшин эмэгчин туулай

	Нөгөөдүүл чинь бас л унтсаар уу? Эднийг одоохон сэрээх хэрэгтэй. Үнэг чоно хоёр буу нь цэнэггүй гэж мэдчихсэн байх.

	Хөгшин туулай

	Тэд яаж мэддэг юм бэ?

	Гуравдугаар бөжин

	Би л хэлээгүй шүү. Нээрэн шүү!

	Хөгшин эмэгчин туулай

	Та нарын ярьж байсныг шаазгай сонссон билээ. (Бөжинд) Ямар нэг нууц юм ярихдаа дээшээ бас зүг зүг рүү үргэлж сайн ажиглаж ярьж бай! Тэднийг одоохон сэрээх хэрэгтэй. Аягүй бол хожимдох нь байна шүү.

	Хөгшин туулай

	Ёстой доо, эднийг одоохон сэрээх хэрэгтэй. Сагсуурч бардамнасныг нь бодоход бид түүнд ингэж тус хүргэмээргүй л юм сан даа.

	Хөгшин эмэгчин туулай

	Тэр биднийг даанч их гомдоосон доо. Гэвч аюулаас урьдчилан сануулж одоо сэрээхгүй юм бол шударга биш хэрэг. Үнэг чоно хоёр энд хүрээд ирчихсэн ч байж магад!

	Нэгдүгээр бөжин

	Ээжээ, би айж байна!

	Хоёрдугаар бөжин

	Ааваа би айж байна!

	Хөгшин эмэгчин туулай

	Би өөрөө ч айж байна!

	Гуравдугаар бөжин

	(бөжингүүдэд)

	Бууны цэнэггүй гэдгийг хамгийн түрүүн би мэдсэн.

	Хөгшин туулай

	Хэрэв бид тусгүй байдалд орохыг хүсээгүй бол, тэсвэрлэх хэрэгтэй байна.

	 

	(Энэ үед чонын улих чимээ сонсогдоно. Бүгд бутарч бут, модны цаана нуугдана. Талбай дээр үнэг, түүний хойноос чоно гарч ирнэ. Тэд үнэгний байшин руу мяраан гэтнэ).

	Үнэг

	заналтайяа шивнэж 

	Туулайнууд унтацгааж байна. Унтацгааж байна!

	Чоно

	Муу сайн бөжингүүд нь ч хурхирсаар, муу дэлдэн нь ч ширгэсээр байгаа бий, хо-хо-хо!

	Үнэг

	Чимээгүй чимээгүй!

	Чоно

	Би түүнээс өшөөгөө авна! Чонын урдаас буу тулгах дээр яадгийг би үзүүлнэ.

	Үнэг

	Би түүнд үнэгийг байшингаас нь хөөхөд ямар байдгийг үзүүлнэ дээ!

	Чоно

	Туулайг би иднэ!

	Үнэг

	Үгүй би иднэ! 

	Чоно

	Үгүй над даанч ганц хазуулна биз дээ!

	Үнэг

	Би чамд, жаахан үлдээмз, саарал минь!

	Чоно

	Тарган шигээс нь л мэдээрэй, би өөхөнд дуртай шүү.

	Үнэг

	 Хоёул, эмэгчин туулайг нь хувааж идье. Догь биз.

	Чоно

	 За яамай! Аль вэ эхэлье!

	Үнэг

	Харин шууд эхэлж болохгүй! Эхлээд бид юу ч мэдээгүй юм шиг бүжиглэе.

	Чоно

	Үүнийг чи тун айхавтар бодож олжээ хонгор минь!

	Үнэг

	Би гэдэг чинь үнэг шүү дээ! Чи байшингийн цаана зогсоод намайг юу хийхийг харж бай. Тэгээд намайг дуудахаар гарч ирээрэй.

	Чоно

	Тэгье, тэгье! Чи тун аятайхан арга олжээ. Эднийг шууд идэхгүй, тэгвэл сонин биш!

	Үнэг

	Буу нь цэнэггүйгээс л хойш бид эднийг хэзээ ч гэсэн идэх юм чинь дээ.

	Чоно

	Цэнэгтэй ч юм билүү, яаж мэдэх вэ? Хэрэв тийм бол бид яадаг билээ?

	Үнэг

	Мангуу бөжин нь хөгшин туулайдаа ярьж байхыг шаазгай өөрөө сонссон байна билээ.

	Чоно

	Шаазгайд итгэх ч дээ... Ай даа!

	Үнэг

	Нуугдаарай! Тэнд очоод харж бай, би одоо эднийг сэрээлээ!

	 

	(чоно байшингийн цаана нуугдана. Үнэг шатан дээр гарч хаалгыг тогшино).

	Бардам туулай

	(нойрмоглосон дуугаар)

	Хэн бэ?

	Үнэг

	(аяархан дуугаар)

	Би байна, дэлдэн минь! Би байна.

	Бардам туулай

	Дараа болъё, дараа болъё. Би амарч байна.

	Үнэг

	Таныг сэрээсэнд уучлаарай. Би тантай уулзах хэрэг байна! 

	 

	(Бардам туулай цонх руу ойртон ирж, урд хөлдөө буугаа барьжээ. Нойрмогоор эвшээнэ).

	Бардам туулай

	Юуны чинь хэрэг?

	Үнэг

	Би чамд нэг хүсэлтэй ирлээ!

	Бардам туулай

	За ямар хүсэлтэй ирэв?

	Үнэг

	Харин чи над битгий уурлаарай дэлдэн минь! Уурлахгүй гэж хэл!

	Бардам туулай

	За сонсъё, чи юу гээв?

	Үнэг

	Чи намайг байшингаас минь хөөсөн бил үү?

	Бардам туулай

	Хөөсөн, за тэгээд юу гэж?

	Үнэг

	Энэ ч аргагүй л юм. Би муу юм ердөө ч бодоогүй. Чи хамгийн хүчтэй нь юм хойно сайн сайхан амьдраарай! Миний байшин бол саруулхан, дулаахан, ор минь өргөн, дэвсгэр минь зөөлхөн шүү...

	Бардам туулай

	Зөөлөн юм аа. Би дээр нь тун аятайхан сайхан унтлаа. Үнэг. Дэлдэн минь, эрүүл энх байхыг хүсье. Одоо би түүн дээр унтах нь өнгөрч, та минь л тавтай унтаарай.

	Бардам туулай

	Хонгор минь чи намайг юун эрт сэрээчих вэ. Би нэг жаахан унтах сан... (эвшээнэ) Чи надаас юу хүсээ вэ? Ямар хэрэгтэй юм бэ?

	Үнэг

	Би жаахан хогшил л гэж явна даа.

	Бардам туулай

	За тэр чинь юуны хогшил байдаг билээ.

	Үнэг

	Миний өөрийн минь хогшил. Дэлдэн минь чи надад миний юмыг өгнө биз дээ? Чи түүгээр юу хийх вэ? Чи өөрөө олоод авахаас хойш.

	Бардам туулай

	Би нэг сайн ойлгохгүй л байна.Чи чухам юу гуйгаад байна даа? Чамд юуг чинь буцааж өгөх юм билээ дээ?

	Үнэг

	Над их юмны хэрэггүй дэлдэн минь, чи тэр ханандаа өлгөөстэй байгаа миний өвөг эцэг, эмэг эхийн минь зургийг өгөөч?

	Бардам туулай

	Чадашгүй.

	Үнэг

	Тэр чамд ямар хэрэгтэй юм бэ?

	Бардам туулай

	Тэр чинь манайд байхгүй, би түүнийг чинь пийшин рүү шидчихсэн.

	Үнэг

	Харамсалтай юм болж дээ, хайран зураг!

	Бардам туулай

	Уучлаарай, уучлаарай! Хэрэв чамайг түүнийгээ авахаар ирэхийг чинь мэдсэн бол би хадгалаад л байх байсан юм.., за тэгээд өөр юу хэрэгтэй байна?

	Үнэг

	Миний өдөн дэрийг эргүүлээд өгчих дөө, дэлдэн минь!

	Бардам туулай

	Тэгээд би юун дээр унтаж байх юм бэ, өгөхгүй!

	Үнэг

	Ганцыг ч болсон өгөөч дээ! Ядаж жижгийг нь ч гэсэн дээ. Би дэр хийх тэр их өдийг чинь хаанаасаа олох вэ?

	Бардам туулай

	За яах вэ, жижгийг нь өгөмз.

	 

	(бардам туулай цонхны цаагуур далд орно. Чоно байшингийн цаанаас шагайж харна).

	Чоно

	Болсон уу?

	Үнэг

	Хүлээж бай! Хүлээж бай! Одоо өөрсдөө гараад ирнэ. 

	 

	(чоно нуугдана. Бардам туулай цонхоо онгойлгож үнэгэнд жижигхэн дэр чулуудан өгнө).

	Үнэг

	Баярлалаа дэлдэн минь! Үеийн үед мартахгүй.

	Бардам туулай

	Манайхныг ойлгов уу? Бид туулайнууд жигтэйхэн энэрэнгүй сэтгэлтэй байгаа биз?

	Үнэг

	Бүгдээрээ ч энэрэнгүй сэтгэлтэй биш байхаа. Чи өчигдөр шөнийн харанхуйд ах дүүгээ харсаар байгаад байшингаасаа хөөсөн гэж би дуулсан!

	Бардам туулай

	(ууртай догшин дуугаар)

	Гүйцэв үү? Чамд өөр хэлэх юм байна уу?

	Үнэг

	(зөөлнөөр) 

	Би чамайг шүүмжлээд яах вэ дээ. Чи өөрөө өөртөө толгойтой юм чинь.

	Бардам туулай

	За ойлгоо биз, тэгэхгүй яах вэ.

	Үнэг

	Чамд л гэж үнэнийг нь хэлэхэд би чамайг мөн их тоодог болж байна.

	Бардам туулай

	Яалаа гэж тэр вэ?

	Үнэг

	Чи бас ухаантай, зоригтой, зальтай, хэчнээн ч удаа би чамайг барьж идэх гэж хөөлөө дөө, тэгэхэд чи надаас дандаа зугтаж амждаг сан! Чи ч одоо туулай биш харин эрдэмтэн профессор болжээ.

	Бардам туулай

	(инээмсэглэж)

	Чи нээрэн тэгж байна уу?

	Үнэг

	Тэгэлгүй яах вэ. Ийм туулай хаанахын ч ойд байхгүй.

	Бардам туулай

	Нээрэн ч тийм дээ.

	Үнэг

	Чи одоо энэ ойд хамгийн хүчтэй чадалтай нь болж дээ.

	Бардам туулай

	Байзнаарай, би одоо шатан дээр очиж чамтай ярилцана. 

	 

	(бардам туулай цонхны цаана орно. чоно дахин булангийн цаанаас шагайна).

	Чоно

	Болов уу? түргэлье.

	Үнэг

	 Хүлээж бай! Хүлээж бай! Гайгүй одоохон!

	 

	(Чоно нуугдана. Бардам туулай шатан дээр гарч ирнэ. Урд хөлдөө буугаа барьжээ)

	Бардам туулай

	За үнэг минь, чи бол ухаантай, зальтайгаараа гавихгүй ч гэсэн над бас их тоогдож байна. Ер нь хоёулаа найзалъя!

	Үнэг

	Би дуртай байна.

	Бардам туулай

	Би чамайг өөрийнхөө ажилд авбал чи дуртай байна уу?

	Үнэг

	Юу хийдэг юм бэ? Ажлаар их үү?

	Бардам туулай

	За ажил ч гээд байх юм алга. Өглөө босоод худгаас ус авчаад суугаад л бай, суугаад л бай. Түлээ авчирна, шал угаачхаад л суугаад.бай. Хоолны ширээ засна, дараа нь аяга, таваг саваа угаачхаад л суугаад л бай. За тэгээд орны даавуу дотуур хувцас угаана тэгээд л суугаад байх хэрэг, за одоо байгаа ажил нь энэ дээ, бүхэл өдөржин зүгээр сууна гэсэн үг.

	Үнэг

	За ингэвэл чи намайг яах вэ?

	Бардам туулай

	(бодож)

	Ингэвэл би чамайг буудахгүй.

	Үнэг

	Зөвшөөрье. Танд чоноор хийлгэмээр ажил байна уу?

	Бардам туулай

	Аа болно, би түүнд чинь ажил өгнө. Тэр чинь миний байшинг манах болно. Би нохойн оронд түүнийг чинь гинжилчихье. 

	 

	(Чоно тэр үгийг дуулмагц уурлан, шүдээ хавирна).

	Үнэг

	Биднийг тэгээд юугаар тэжээх вэ?

	Бардам туулай

	Харин та нарыг чинь юугаар тэжээх юм билээ дээ?

	Үнэг

	Туулайгаар тэжээхгүй юу?

	Бардам туулай

	За, за!

	Үнэг

	Намайг туулайгаар тэжээвэл би танайд ажил хийнэ. Эс тэгвэл болъё.

	Бардам туулай

	За, За! Би тийм тоглоомд дургүй юм шүү. 

	 

	(Үнэг, бардам туулай руу ойртон ойртсоор дэргэд нь очно. Бардам туулай гэдрэг ухарч буугаа хурдан шүүрэн авч чиглүүлэн шагайна).

	Үнэг

	За дэлдэн минь! Чи буугаараа яаж бууддагаа надад үзүүлээч! (Бардам туулай буу нь дуугарахгүйд шогширно. Чоно байшингийн цаанаас гарч ирэн, шатан дээр үсрэн гарна).

	Чоно

	Аль бууд л даа! За би чамайг яаж идье дээ байз!

	Үнэг

	Үгүй, үүнийг чинь би иднэ!

	Чоно

	Үгүй, би!

	 

	(Бардам туулай өрөөнд үсрэн орно.Үнэг чоно хоёр туулайг хэн нь идэх тухай хэрүүл хийнэ).

	Бардам туулай

	(байшинд хашхирна)

	Туслаач.

	Эмэгчин туулай

	(байшинд хашхирна) 

	Авраарай! Туслаарай!

	 

	(Мод бутны цаанаас туулайнууд бөжингүүдийн хамт гарч ирэн харцгаана. Байшинд ойртохоос айн харж зогсоно)

	Үнэг

	Дэлдэн туулайг би иднэ!

	Чоно

	Үгүй би түүнийг иднэ!

	Үнэг

	Чи намайг хоолон дээр урьсан шүү дээ.

	 

	(Чоно үнэгний хамт байшинд орно. Чоно үнэг хоёр архиран туулайнуудыг эргүүлэн тойруулж хөөнө. Туулайнуудын чарлалдах нь сонстоно. Гэвч гэнэтхэн бардам туулай эмэгчин туулай хоёр хойно хойноосоо цонхоор үсрэн гарч явна. Энэ үед гадаа тэднийг хөгшин туулай, эмэгчин туулай, бөжингүүдийн хамт хүлээж байна. Түр зуур бодож байснаа, байшин руу үсрэн очиж цонх хаалгыг нь маш чанга хааж, түгжинэ. Дээрэмчид хавханд оржээ. Цонхоо цохиж, хаалгаа балбасан ч онгойлгож чадсангүй. Харин мань сайрхсан бардам туулай эмэгчин туулай хоёр айснаасаа болж яахаа ч мэдэхээ больжээ).

	Хөгшин туулай

	За одоо ч харин бүр нэг боллоо! Ингэхлээр эд бидний гараас хаашаа ч гарахгүй!

	Үнэг

	(өрөвдөлтэй дуугаар)

	Цонхоо онгойлгож өгөөч!

	Хөгшин туулай

	Яалаа ч гэсэн үгүй дээ! Бид одоо эднийг яах вэ?

	Бардам туулай

	Та эднийг бүр... та эднийг бүр нэг...

	Эмэгчин туулай

	Баярлалаа ах минь! Эгч минь гялайлаа танд! Ач хүүхдүүд минь та нарт баярлалаа! Та нар л биднийг аюулаас аварлаа.

	Хөгшин туулай

	Бид үргэлж бие биеийгээ аварч тусалдаг шүү.

	Эмэгчин туулай

	(Бардам туулайд)

	Өөрөө ч үрэгдээд намайг ч үрэх байсан шүү.

	Чоно

	Та нар биднийг яах гэж байна вэ?

	Үнэг

	Та яар биднийг яах гэж байлаа даа?

	Хөгшин туулай

	Одоохон ярилцаж байгаад шийдвэрлэнэ. Эднийг бид яах вэ?

	Бардам туулай

	Би л бол, би л ... бол

	Эмэгчин туулай

	Би ч чиний оронд байгаа бол энэ ярианд хутгалдаж орохгүй байх сан. Чамгүйгээр шийдвэрлэг.

	 

	(Нэгдүгээр бөжин хөлөө өргөнө)

	Хөгшин туулай

	 Чи юм хэлэх гээ юу? Хэл, хэл.

	Нэгдүгээр бөжин

	 Эднийг энд нь өлсгөж алах хэрэгтэй.

	 

	(чоно үнэг хоёр айснаасаа байшинд улина. Хоёрдугаар бөжин хөлөө өргөнө).

	Хөгшин туулай

	За чи юу хэлэх нь вэ?

	Хоёрдугаар бөжин

	Би зөвшөөрч байна!

	 

	(чоно үнэг хоёр байшиндаа мөн л дахин улина. Гуравдугаар бөжин урд хөлөө өргөнө).

	Хөгшин туулай

	За юу хэлэх гээв?

	Гуравдугаар бөжин

	Эднийг яахыг би мэдэж байна. Эднийг буугаар буудъя.

	Хөгшин туулай

	Энэ болохгүй, буу байлаа ч гэсэн цэнэггүй, харин тэр чинь хаана байна вэ? 

	 

	(Бардам туулай хөгшин туулай руу сарвайн өгнө).

	Бардам туулай

	Энэ байна. Үүнийг харахаас дургүй минь хүрэх юм.

	 

	(Хөгшин туулай бууг авч, түүнийг үзэж эхэлнэ. Харж харж дараа нь замгийг онгойлгож, гол төмрийг нь шагайж харна. Шагайж үзэн, бууны цэнэгтэй болохыг мэднэ).

	Хөгшин туулай

	(гайхсан дуугаар) 

	Энэ чинь юу вэ? Цэнэгтэй буу байна шүү дээ.

	Бардам туулай

	Юу... юу... юун цэнэг вэ?

	Хөгшин эмэгчин туулай

	Нээрэн үү?

	Эмэгчин туулай

	Тийм байх ёсгүй?

	Бөжингүүд

	Бид үзэх юм сан! Бид үзэх юм сан!

	Хөгшин туулай

	Харцгаа л даа хүүхдүүд минь!

	(Буу нээрээ цэнэгтэй болох нь мэдэгдэв).

	Эмэгчин туулай

	Би ямар буу мэдэх биш дээ.

	Хөгшин эмэгчин туулай

	Би ч гэсэн дээ.

	Бөжингүүд

	Цэнэгтэй байна! цэнэгтэй байна!

	Хөгшин туулай

	(гуравдугаар бөжинд) 

	Чи юугаа харсан юм бэ? Яагаад цэнэггүй юм гэж бодоо вэ?

	Гуравдугаар бөжин

	Би... Би. Энэ нүхээр л харсан юм даа. Нэг л харанхуй л юм байсан.

	Хөгшин туулай

	Хэзээ тэгж харж байсан юм бэ?

	Бардам туулай

	Энэ чинь яагаад буудахгүй байсан юм бэ?

	Хөгшин туулай

	Яагаад вэ гэвэл чи гохыг нь дараагүй байна. Хэрэв гохыг нь дарсан бол буудах байсан.

	Эмэгчин туулай

	(Бардам туулайд)

	Тэнэг минь би юу гэж хэллээ мэдэхгүй чадахгүй байж, битгий ав гэсэн шүү.

	 

	(Үнэг, чоно хоёр чимээгүй болно. Туулайнуудын юу ярьж байгааг чагнана. Тэд тун их айсаар байж)

	Үнэг

	(Өрөвдөм дуугаар)

	Биднийг чухам яахаа бас л шийдээгүй байна уу?

	Чоно

	(Гунигтай дуугаар)

	Тү... тү... түргэн ши... ши... шийдвэрлээрэй!

	Бардам туулай

	Би бол ч, би... бол ч...

	Эмэгчин туулай

	Би л бол дуугай байх сан. Чамгүй болно.

	Хөгшин туулай

	(Туулайнуудыг командална)

	Тийшээ зайлцгаа! (Бардам туулайг) Харин чи үлдээрэй! (Эмэгчин туулай, бөжингүүдийн хамт өөр тал руу зайлна. Бардам туулай хөгшин туулайн дэргэд сууж хоцорно. Хөгшин ахыгаа харж учрыг нь үл ойлгоно) (Бардам туулайд) -Одоо чи шат өөд гараад үнэг чоно хоёрыг гарга! Ойлгов уу?

	Бардам туулай

	(Аймшигтай дуугаар)

	Яах нь вэ?

	Хөгшин туулай

	Тэгэх л хэрэгтэй, яваач. Тушаал биелүүл!

	 

	(Тушаал бол тушаал учир яахын ч аргагүй ажээ. Бардам туулай, үнэгний байшингийн шат өөд дээшээ гарч, айснаасаа чичрэх ба дэгээг нь хурдан сөхөж, шатан дээрээс дэвхрэн үсэрч бутны цаана нуугдана. Харин хөгшин туулай буугаа урд хөлдөө барьж үнэг, чоно хоёрыг байшингаас гарч ирэхийг хүлээж зогсоно.)

	Хөгшин туулай

	Дээрэмчид ээ, гараад ирцгээ, хаалга чинь онгорхой байна! 

	 

	(хаалга дуугарна. Үнэг эхлэн гарч ирнэ.)

	Үнэг

	(Айсан дуугаар)

	Гарч болох уу?

	Нэгдүгээр бөжин

	Ааваа, би айж байна.

	Хоёрдугаар бөжин

	Ээжээ, би айгаад байна.

	Хөгшин эмэгчин туулай

	Би ч бас айж байна.

	 

	(Үнэгний хойноос чоно гарч ирнэ)

	Хөгшин туулай

	(Үнэг чоно хоёрыг командалж)

	Урд хөлөө өргө!

	Үнэг

	Энэ чинь та нар уу?

	Хөгшин туулай

	Урд хөлөө өргө:

	 

	(Үнэг чонын хамт шатан дээр гарна. Юу хэлж тушаахыг хүлээж урд хөлөө өргөн зогсоно. Эмэгчин туулай бөжингүүдийн хамт чухам юу болохыг хүлээж нуугдана.)

	Нэгдүгээр бөжин

	Буудаарай, ааваа!

	Хоёрдугаар бөжин

	Ааваа, буудаарай?

	Гуравдугаар бөжин

	Өвгөн ахаа, буудаарай!

	Хөгшин туулай

	Хүүхдүүд минь битгий саад болоод бай! Чоно чи миний үгийг сонсож бай!

	Үнэг

	Бид сонсож байна.

	Чоно

	Сонсож байна.

	Хөгшин туулай

	Буу цэнэгтэй, ойлгов уу?

	Үнэг

	Яаж ойлгохгүй байж болох вэ?

	Чоно

	 (Үнэгэнд)

	Би юу гэж хэллээ?

	Хөгшин туулай

	Гол төмөр болгон нь сумтай, сум болгон нь цэнэгтэй, нэг бол нэг, сум бол хоёр цэнэг юм. Бас та хоёрт яг таарч байна. Гэвч би та нарыг буудахгүй.

	Үнэг

	(Инээдэмтэй дуугаар)

	Хэн маань цэнэгтэй, хэн маань цэнэггүй гэж хэллээ дээ...

	Чоно

	За за...

	Хөгшин туулай

	Цэнэггүй юу? Тийм үү?

	 

	(Хөгшин туулай, буугаа дээш нь болгож тэнгэр рүү буудна. Үнэг ухаан нь балардаж суун тусна. Харин чоно урд хөлөө тэрийтэл өргөнө.)

	Хөгшин туулай

	Урд хөлөө өргө! За тэр нарийн замыг харж байна уу?

	Үнэг

	Нарийн замыг уу? Харж байна!

	Чоно

	Харж байна.

	Хөгшин туулай

	Одоо та нар шатнаас буугаад, энэ нарийн замын эцэс хүртэл яв. Мэлхийнүүдийн бархирч байгаа намаг хүртэл явж очоод, тэнд байрлаж амьдарцгаа! Манай ойгоор та нарын сүнс нь бүү үзэгдэг! Ойгоос гарч талд хүрмэгц хөлөө буулгаж болно.

	 

	(Үнэг чоно хоёр урд хөлөө өргөн, сүүлээ хавчин шатнаас бууж, нарийн замаар явна. Тэднийг явж модны цаана ормогц эмэгчин туулай бөжингүүдийн хамт бутны цаанаас инээлдэн гарч ирнэ.)

	Бардам туулай

	Тэднийг бүр үүнээс илүү... Үүнээс илүү...

	Эмэгчин туулай

	Чи зүгээр л дуугүй сууж бай! Би чиний их зоригтойг чинь мэднэ.

	Хөгшин туулай

	Мэнд сайн дууссан нь их сайн юм боллоо! Үнэг чоно хоёр дахиад эргэж ирэхээс өнгөрсөн. Энэ явдал цаашдаа хэнд ч гэсэн сургаал санамж болно.

	Бардам туулай

	Надад уу? Тийм үү?

	Эмэгчин туулай

	Би л чи байсан бол асуухгүй сан.

	Хөгшин туулай

	Хэн ч гэсэн тэр, хэтэрхий биеэ тоох юм уу, хамаг олноос тасарч, хар амиа бодохоо болих хэрэгтэй!

	Бардам туулай

	Миний тухайд уу? Тийм үү?

	Эмэгчин туулай

	(Бардам туулайд)

	Би л чи сэн бол ингэж асуухгүй сан. Би бодвол хэний тухай ах ярьж байгаа нь тодорхой л юм шиг байна. Тэнэг минь чи уучлал гуйгаач!

	Бардам туулай

	Би дахиад ер ингэхгүй!

	 

	(Бөжингүүд баярлан, дэвхцэн гүйлдэнэ. Хөгшин туулай буугаа мөрөндөө үүрч дуу дуулна. Эхлээд хөгшин туулай дуулж, дараа нь бардам туулай болон бүгд дуулцгаана.)

	 

	Бүтэлгүй анчин гуай,

	Буугаа дэрлээд унтжээ.

	Дэрлэж унтсан буу нь

	Дэлдэнгийн гарт орж гэнэ.

	 

	Аз завшаан ихтэй

	Дэлдэн туулай чинь

	Ангийн буутай

	Болсон юм санжээ

	 

	Олдсон тэр буугаа

	Огт ч эзэмшиж чаддаггүй

	Гоц сүрхий сандрахаараа,

	Гохыг нь ч дарж чаддаггүй.

	 

	Харамласан тэр буугаа

	Буудах цаг үед нь

	Хэрэглэж

	Чаддаггүй юм санжээ.

	 

	Дэлдэн нь ичсэн дээ,

	Олны өмнө түлэгдэж гэнэ.

	Одоо би тэгэхгүй гэж

	Бат тангаргаа өгч гэнэ.

	 

	Тийм тийм нээрээ шүү!

	Тэгж болохгүй шүү

	Биеэ үүнээс хойш,

	Битгий тоогоорой доо!

	 

	Төгсөв

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

